3.1. Топырақтың жалпы зоогигиеналық маңызы
Топырақ дегеніміз — жер қыртысының құнарлы беткі қабаты. Ол геологиялық факторлардың, физико-химиялық және биологиялық процестердің әсерлері нәтижесінде пайда болған. Топырақтың пайда болу процесі өте күрделі әрі ұзақ мерзімде өтеді. Мысалы, 2 см топырақ пайда болу үшін 300-1000 жыл керек.Топырақта күрделі химиялық және биологаялық өзгерістер, ең бастысы жануар және өсімдік тектес органикалық заттардың ыдырау процестері жүріп жатады.
Сонымен бірге топырақ — түрлі өсімдіктер, жануарлар қалдықтары мен шаруашылықтық-тұрмыстық қалдықтарды қабылдаушы және сіңіруші, сондай-ақ ол көптеген микрофлоралар мен микрофауналар резервуары. Топырақта түрлі жаңа қосылыстар құралып, өсімдік тамырын жаяды, ал терең қабаттарында жер асты суы болады. Топырақ батпақтанса немесе топырақ суы көп тұрып қалса мал қоралары сыз тартады.
Топырақ сол жердің климатына, ал оның микробедері мен ерекшеліктері мал қораларының микроклиматына, өсімдіктің жетілуіне үлкен әсер етеді. Топырақ сипаты мал қораларын жоспарлау барысында, оларды салу кезінде қоныс аумағын қолайлы пайдалану үшін ескерілуге тиіс.
Мал мамандарын бәрінен де бұрын топырақтың беткі жыртылатын әрі құнарлы қабаты қызықтырады. Топырақтың негізгі құнарлы көрсеткіші қара шірік (қорда) немесе гумус болып табылады. Гумус жеткілікті болғанда өсімдік жақсы өсіп, мол өнім береді. Алайда, кейінгі 40-50 жылдарда (тың жерлерді игеруден бастап) жерді жүйесіз пайдалану гумустың азаюына себеп болып отыр. Оның азаюы ауышаруашылық дақылдардың өнімділігін төмендетеді. Гумустық заттар топырақ микроорганизмдері үшін энергетикалық материал болып та саналады. Сонымен қатар гумустық заттар топырақтың физико-механикалық қасиеттеріне әрі олар арқылы оның су-ауалық және жылулық режимдеріне, биологиялық және сіңірушілік белсенділігіне оң әсер етеді. Жыртылатын қабаттың қалыңдығы орта есеппен 0,25 м. Ол өсімдік егілерде өңделеді. Дәл осы қабаттан топырақты ластаушылар атмосфералық ауаға, өсімдікке түседі, жер бетіндегі су көздеріне тарап, жер аста суына сүзіледі. Топырақтың бұл қабаты органикалық қалдықтардан, патогенді микроорганизмдерден, энзогенді химиялық заттардан өздігінен қарқынды тазарады.

Топырақтың үстіңгі қабатынан басқа оның жер асты суына жақын қабаты да назардан тыс қалмау керек. Өйткені, онда органикалық қосылыстар, ағын сулар зарарсызданады, ыза суы мен топырақ ауасының сапасы қалыптасады. Канализация және су жүйелері де, тұрғын үйлер мен мал қораларының іргетасы да осы қабатқа салынады. Топырақ типіне және оның химиялық құрамына өсімдік сипаты, жем-шөп пен ауыз судың химиялық құрамы байланысты болады. Топырақтағы барлық қоректік заттар (макро және микроэлементтер) микробтардың көмегімен өсімдіктер оңай пайдалана алатын түрге айналады. Топырақта немесе оның қара қабатында химиялық элементтердің бірі болмаса су және өсімдік арқылы малдың денсаулығы мен өнімділігіне әсер етеді. Мысалы, топырақ мал өсіретін кәсіпорындардың қоқыстарымен, ауыл шаруашылығы дақылдарының зиянкестерімен күресу үшін қолданылатын улы химикаттармен ластанған жағдайда жем-шөптік заттардың органолептикалық қасиетіне кері әсер етеді, әрі мал денсаулығына өте зиянын тигізеді. Сонымен қатар химиялық заттарды ауылшаруашылығында кең қолдану топырақтың табиғи қасиеттерінің біршама өзгеруіне де әсер етеді. Дегенмен, пестицидтер мен тыңайтқыштарды пайдалану жер бетін ластаудың тек бір ғана көзі емес. Ең қауіптісі атмосфералық ауадан-радиоактивті аэрозолдардың топыраққа қонуы. Бұл жағдайда адам денсаулығына да зиян. Өйткені, азықтық тізбек арқылы радиоактивтік заттар адамдарға беріліп әсер етеді. Гүл тканьдеріне радиоактивті заттарды жинақтаған жеміс, көкөністерді тамаққа пайдалану және де радиоактивтік заттармен ластанған жем-шөппен азықтанған мал еті және т.б. өнімдері пайдалану кезінде ауру тудыруы ықтимал.
Ластанған топырақ шыбын-шіркейдің де жаппай өсіп өнетін орнына айналады, ал патогенді микробтардың одан ашық су көздеріне түсіп, жер асты суына өтуі мүмкін. Сөйтіп, оларды ластайды. Індетті және инвазиялық аурулардың бірден-бір тарау себебі де осындай ластанған топырақ болып саналады. Әсіресе, топырақта спора түзіп ұзақ өмір сүретін және малда іңдетті ауру тудыратын микробтар өте қауіпті (топалаң, сіреспе, эмкар және т.б.).
Сондықтан топырақтың санитариялық жағдайын жақсарту және ол арқылы тарайтын індеттердің алдын алу мақсатында оны үнемі зерттеудің және бағалаудың маңызы өте зор (1-сурет).
3.2. Топырақтың механикалық құрамы және оның құрылысы
Топырақтың механикалық құрамы оның сулы-физикалық, физикалық-механикалық, ауалық және жылулық қасиетіне, қышқылдану - қалпына келу жағдайына, сіңірулік қасиетіне, топырақта гумус, азоттың жиналуына әсер етеді.
Механикалық құрамына байланысты топырақта оны өңдеудің, егістік жұмыстардың жүргізілуіне, тыңайтқыш шашу мөлшеріне және ауылшаруашылық өнімдерін себу жағдайлары өзгереді: Егер құмды және құмдақ топырақтар жылдам өңделгенмен, оларда гумуспен пен ылғал аз болады және олар жел эррозиясына төзімсіз келеді.
Топырақ бөлшектерінің көлденеңі 1 мм-ден артық болса, онда оларды топырақтың қаңқасы (скелеті) деп атайды, ал 1 мм-ден кем болса, ол бөлшектерді топырақтың ұлпасы (мелкозем) деп атайды. Топырақтың қаңқасына жататын механикалық бөлшектер - тастар (көлденеңі 10 мм-ден ірі), ірі қиыршық (5—10 мм), орташа қиыршық (3—5 мм) және ұсақ қиыршық (1—3 мм). Топырақтың ұлпасына кіретін бөлшектер ірі құм (0,5 мм), орташа құм (0,25—0,5 мм), майда құм (0,05— 0,25), ірі шаң (0,001-0,005 мм), тозаң (0,001-0,0001 мм) және коллоидтар (0,0001 мм-ден аз бөлшектер).
Гигиеналық тұрғыдан топырақ тасты, қиыршықты тастақты, құмдақ (80 пайызға астамы құм, 10 пайыз дейін сазы бар), құмдауыт (құмы 70 пайыздан астам, сазы 30 пайыз аз), ұсақ сазды (10-80 пайыз саз, қалғаны құм), саздақ, сазды, борлы, әкті (20 пайыздан астам әк), қара топырақ (20 пайыздан астамы гумус) және қара шірік (торф) болып бөлінеді.
Механикалық бөлшектердің көлеміне қарай топырақтың бес түрін ажыратады: қиыршықты тастақты (3-1 мм), құмдақты (1-0,05мм), ірі шанды (0,05-0,1 мм), шанды (0,01-0,001 мм) және қайырлы (<0,001 мм) топырақ. Ал механикалық құрамы бойынша топырақ құмдақ, құмдауыт, саздау, сазды деп бөлінеді. Аталмыш құрылымы топырақтың табиғи құрылу процесінің және жерді пайдалану әсерінен пайда болады. Органикалық заттардың кейбір ыдырау өнімдері (мысалы, гумин және ульмин қышқылдары) кальциймен қосылыс түзіп, майда топырақ бөлшектері бір-бірімен жабысып, бірігіп ірі бөлшектер құрайды. Сондықтан топырақ құрылысы саңлаулы-түйіршікті, үйінділі, діңгекті, қатпарлы түрде болуы мүмкін. Топырақ құрылымының айырмашылығы оның сулы-физикалық және биологиялық режимдерін анықтайды.
3.3.Топырақтың физикалық қасиеттері
Гигиеналық тұрғыдан топырақтың мынандай көрсеткіштерінің маңызы айтарлықтай: топырақтың саңылаулығы, су өткізгіштігі, капиллярлылығы, ылғал тартқыштығы, ауа өткізгіштігі және жылулық қасиеттері.
Топырақтың саңылаулығы. Адамның жерді өңдеуінің нәтижесінде, топырақ құрғақ та, ылғалды да құнарлы не құнарсыз да болуы мүмкін. Бірақ, қандай жағдайда да тегі әр түрлі минералды және органикалық бөлшектерден тұрады. Қабат-қабат болып жатқан бөлшектердің аралығында ауа, су және көптеген организмдер толы саңылаулар болады. Осы бөлшектердің үлкен-кішілігіне қарай ірі және ұсақ түйірлі топырақ деп бөлінеді. Ұсақ түйірлі топырақтар саңылаулығы ірі түйірлі топыраққа қарағанда жоғары болады. Егер ұсақ түйірлі топырақ саңылаулығы 85 пайызға жетсе, ірі түйірлі топырақ саңылаулығы 30 пайыздан кем.
Саңылаулықтың санитариялық мәні зор. Мәселен, жекелеген саңылау көлемі мен топырақ бөлшектерінің көлемі үлкен болған сайын ауа және су жақсы өтеді. Дәлірек айтқанда, ірі түйірлі құмдақ топырақтың су өткізгіштігі ұсақ түйірлі сазды топыраққа қарағанда көп есе артық. Ірі түйірлі топырақтан белгілі бір уақыт өлшемінде ұсақ түйірлі топыраққа қарағанда ауа көптеген есе көп өтеді.
Топырақ саңылауы 60-65 пайыз болса онда биологиялық және химиялық ластанудан өздігінен тазару процестері үшін қолайлы жағдай туады.
Топырақтың су өткізгіштігі. Топырақтың бетіне түскен суды өткізіп сіңіруі (тартуы-сүзуі) осылай деп аталады. Суды тарту (сүзу) бос саңылаулардың бірінен кейін бірі сумен толуын, су өткізгіштіктің бірінші кезеңі дейміз. Ылғал өте көп болған кезде оны сүзу топырақ толық шылқығанша созылады. Ірі түйірлі топырақтың сүзу қабілеті мол келеді. Ұсақ түйірлі топырақ суды нашар өткізеді. Сазды және қара шірікті (торфты) топырақ суды оңай ұстайды (бөгейді). Мұндай топырақтар батпақты, ылғалы көп және суық болады. Олар жарамсыз топырақ болып есептеледі.
Топырақтың өткізгіштігі судың қысымының ұлғайған кезінде және топырақтың сүзгіштік қабатының қалыңдығы жұқа болса жеңілдей түседі. Беткі қабатын қопсытса оның су өткізгіштігі едәуір артса, керісінше топырақты таптау су өткізгіштігін кемітеді.
Топырақтың су өткізгіштік қасиетіне байланысты судың жарамсыздық немесе тазалап ауыз су ретінде қолдану мүмкіндігі анықталады. Судың кейбір бөлігі сол өткізетін топырақтың ішінде ұсталып қалады. Судың кез-келген мөлшерін саңылауларына орналастырып ұстау қабілеті топырақтың ылғал (су) сыйымдылығы деп аталады. Саңылау кенділігі қаншалықты аз және олардың жалпы көлемі соншалықты үлкен болса, топырақтың су сіңіру қабілеті де, соншалықты жоғары болады.
Міне, топырак қаншалықты ұсақ түйірлі болса, оның сыйымдылығының да соншалықты үлкен болатыны сондықтан. Мысалы, құмның 100 бөлігі салмағының 25 бөлігіндей суды, ал сазды құмдық-40, таза саз-70 бөлігін біріктіре алады.
Топырақ су сыйымдылығының жоғары болуы оның ауа және су өткізгіштігін кемітеді, қора - жайдың сыз тартуына әкеп соқтырады топырақтың жылу өткізгіштігін арттырып, органикалық заттардың ыдырауына кедергі келтіреді. Мұндай топырақ жарамсыз, сыз және суық топыраққа жатады.
Топырақтың капиллярлық қасиеті деп — топырақтың суды төменгі қабатынан (горизонтынан) үстіңгі қабатына көтеру қабілетін айтамыз. Топырақ ұсақ түйірлі әрі саңылауы да анағұрлым кішкене болса капиллярлығы үлкен келеді. Себебі, онымен су өте биікке көтеріледі. Ірі түйірлі топырақ суды тез көтергенімен, айтарлықтай биікке шығара алмайды. Тастақты топырақтың саңылауы аса үлкен келеді. Оның капиллярлығы нольге тең. Өте ұсақ түйірлі топырақ-қара шіріктің (торфтың) капиллярлығы бәрінен де үлкен. Ол суды 4-6 м биіктікке дейін, өте ұсақ құмды топырақ — 2, саз — 1,2, құм — 0,3-0,5 м биіктікке көтереді.
Топырақ тым капиллярлы болса қораның (ғимараттың) сыз тартуына себепкер болуы мүмкін. Ұсақ түйірлі топырақты жерлерде үйдің іргетасы топырақ суы (жер асты суы) жататын деңгейден биік етіп қаланады.
Топырақ саңылауларында сонымен бірге су буы да болады. Мәселен, топырак ауасының ылғалдылығы 70 пайыздан кем болатын кезі өте сирек. Ал 2 метр және одан да терең тұсында бу мүлде көп болады да салыстырмалы ылғалдылық 100 пайыздан кем түспейді. Осы капиллярлықтың арқасында топырақтың үстіңгі қабаты ылғалмен, қоректік заттармен жақсы қамтамасыз етіледі. Топырақтың капиллярлығы жоғарылаған сайын су да жылдам көтеріледі және топырақтағы тотығу процесі де қарқынды өтеді.
Топырақтың ылғал тартқыштық қасиеті. Топырақ түйірлерінің беткейі ауадағы су буын, яғни ылғалдылығьш тартатын әрі топырақ саңылауларында кептіретін қабілеті бар үлкен жазықтықты құрайды. Топырақ қаншалықты ұсақ түйірлі болса, оның ылғал тартқыштығы соншалықты жоғары болады. Сондай-ақ, топырақта шірінді және коллоидты заттар көп болса да және ауаның атмосфералық ылғалдылығы жоғары болса да өседі. Органикалық заттармен ластанған сазды топырақтың да ылғал тартқыштықтары жоғары келеді.
Топырақтың коллоидты заттары суды өзіне ең көп сіңіреді. Фермалардың ластанбаған территориялары мен шаруашылықтардың жайылымдық учаскелерінің ірі түйірлі топырақтарының ылғал тартқыштығы өте аз.
Топырақтың булану қабілеті қаншалықты нашар болса, оның құрамындағы ылғал да соншалықты көп ұсталады. Сөйтіп, ол анағұрлым сызды болады. Мысалы, ұсақ түйірлі өсімдік аз шығатын, күн сәулесі нашарлау түсетін сүр (боз) топырақта ірі түйірлі топыраққа қарағанда ылғал тартқыш қабілетін арттыратын еріген тұздар болса, ауа ылғалды келсе, жауын-шашын және қар суы топырақты шайып жатса топырақ бетінде ылғалдың булану деңгейі төмендейді.
Топырақтың ауа өткізгіштігі деп — топырақтың өз бойынан ауа өткізу қабілетін айтады. Ауа топырақтың су болмаған саңылауында, ал сіңірілген күйінде топырақ бөлшектерінің құрамында болады. Сонымен, жер асты суында ауа еріген күйінде болатыны белгілі. Құрамы жағынан топырақ ауасы атмосфералық ауадан біраз айырмашылығы бар: мысалы топыраққа тереңдеген сайын оттегі мөлшері азаяды, органикалық заттарды тотықтыруға көп жұмсалады, ал көмір қышқылы құрамы керісінше көбейеді.
Органикалық заттарға бай топырақтарда оттегі мөлшері 10 пайызға дейін, тіпті одан да азаяды да, көмір қышқылы құрамы 15 пайызға дейін және одан да артық көбейеді. Ластанған топырақтарда газ тәрізді қоспалар (СН4, Н28, N11,), сондай-ақ ивдол, скатол, май қышқылдрры т.б. болуы мүмкін.
Топырақтың ауа өткізгіштігі барометрлік қысымның өсуіне байланысты артып, топырақтың үстіңгі қабатының қалыңдығы және ылғалдылығы ұлғайған сайын кемиді. Саңылауларды толтыратын су олардан ауаны сығып шығарады да, ауаның топыраққа енуіне кедергі жасайды. Топырақ ауасының құрамыңда шаң да, микроорганизмдер де болмайды. Олар ауа топырақта сүзілген кезде ұсталып қалады да, топырақ бөлшектері ыдыратып жібереді.
Топырақтың ауа өткізгіштігінің және оның оттегімен баюының топырақта өтетін тотығу және оны адам мен жануарлар енгізетін органикалық лас затгардан босату тәрізді биохимиялық процестерге байланысты гигиеналық маңызы зор. Тағы топырақ түйірлі ірі және құрғақ болуға тиіс.
Өйткені, ылғал және ұсақ түйірлі топырақ өте нашар желдетіледі. Сондықтан да онда өздігінен тазару процесі айтарлықтай жүрмейді.
Топырақтың жылулық қасиеттері. Топырақ негізінде күннен қызады. Бұл процесс топырақтың жылу сыйымдылығына, жылу өткізгіштігіне және радиациялау қабілетіне көп байланысты болады.
Сыртқы ауа температурасынан топырақ температурасының едәуір айырмашылығы бар. Тәулік және жыл бойында онша көп ауытқымайды және топырақ терендеген сайын бірте-бірте азая береді. Тереңдеген сайын топырақтың тәуліктік және жылдық ең жоғары температурасы ауа температурасынан едәуір төмен. Қыстыкүні топырақ температурасы ауа температурасынан жоғары, ал жаздыкүні керісінше салқын болады.
Топырақтың жылу өткізгіштігі нашар болады. Әсіресе, борпылдақ, ұсақ түйірлі, ылғалды шірінді заттары (гумус) көп, ақ шағыл, шөп өспейтін түсті топырақтар аз қызады. Ірі түйірлі, құрғақ, қоңыр түсті және шөп жақсы өсетін топырақтар, сондай-ақ тасты, тығыз топырақ нағыз жылу аккумуляторы болып табылатын таулы жер топырақтары жылуды тым-тәуір өткізеді. Борпылдақ топыраққа қарағанда тығыз топырақта жылу тереңге енеді. Топырақ саңылауларын толтыратын су сол саңылауларды толықтыратын ауаға қарағанда жылуды 21-26 есе көп өткізеді екен. Жылуды ылғал топырақтың оңай да терең өткізетіні сондықтан.
Топырақ температурасының өте үлкен гигаеналық маңызы бар. Ол жергілікті жердің климатына, ал жергілікті климат-микроклиматқа әсер етеді. Топырақ температурасы ерекшеліктерінің өсімдік тіршілігі үшін маңызы зор. Олардың тамырлары қыстыгүні топырақтың жылы қабатында жатады да, суықтан сақталады. Ол, яғни топырақ температурасы сол топырақтың өзінде жүрілетін физико-химиялық және биологиялық процестеріне де әсер етеді.
Жануарлар, әсіресе олардың төлдері мен әлсіздерінің денсаулығы үшін күннің суығы, яғни үсік айтарлықтай қауіп төндіреді. Ол ауаның суық массасы келіп, жиналып тұрып қалатын ойпат жерлерде жиі байқалады. Суық, қатып қалған жем-шөптің қаупі де ешнәрседен кем емес. Ол да жануарлардың ішін кептіреді, іш тастатады, тағы басқа жағдайларға ұрындырады. Топырақтың қатқақ болып келетін беті, әсіресе жер асты суының деңгейі өте жоғары болған жағдайда құрылыстың іргетасын бүлдіріп ғимаратқа зиян тигізеді. Сондай-ақ топырақ температурасына қарап суы қатып қалмас үшін канализация мен су құбырларын салу терендігі анықталады.
3.4. Топырақтың химиялық құрамы
Топырақ минералды және органо-минералдық заттардан тұрады. Минералдық заттардың көзі — жер қабатының қатты қабығын (литосфера) құрайтын таулы породалар. Минералдық бөлік топырақтың 80-90 пайызын құрайды, ал органикалық заттар топырақта 10 пайыздан кем болады. Топырақтың органикалық бөлігі (гумус) өсімдік пен жануарлар тектес заттардың ыдырауынан және осы процесс кезінде жүретін реакциялар арқасында пайда болатын заттардың өнімдерінен тұрады. Топырақтың құрамында барлық белгілі химиялық элементтер анықталған. Топырақта литосфераға қарағанда оттегі, сутегі, кремний көп болады, ал алюминий, кальций, магний, калий аз кездеседі. Литосферамен салыстырғанда топырақта көмірсутегі 20 есе, ал азот 10 есе артық. Топырақта бұл элементтердің көп жиналуы тірі организмдердің тіршілік етуіне байланысты (бір тіршілік иесіне 18 пайыз көміртегі және 0,3 пайыз азот келеді).
Топырақтың минералдық бөлігінің химиялық құрамы оның шығу тегіне байланысты анықталады. Егер батпақты топырақтың құрамында алюминий қосылыстары (А12О3) көп болса, құмды топырақта кальций қосылыстары (СаО) көп кездеседі. Карбонатты топырақта басқа топырақ түрлеріне қарағанда магний және кальций тотықтары көп кездеседі.
Топырақтың химиялық қосылыстарының ішінде үлесі жағынан ең көбін кремний тотығы, содан кейінгі орындарды — алюминий, темір, калий, натрий тотықтары иеленеді. Карбонатты топырақтарда бәрінен де кальций мен магний тотықтары, ал сор топырақтарда — хлорлы калий және хлорлы натрий тотықтары көп болады. Топырақта өте аз кездесетін микроэлементтер: кобальт, мыс, марганец, бор, йод, фтор, бром, никель, стронций, селен, молибден, мырыш, литий, барий т.б. неорганикалық қосылыстардың көзі тек топырақ пайда болатын породамен шектелмей, сонымен бірге микроорганизмдер әсерімен ыдырайтын өсімдік және жануарлар тектес органикалық қалдықтар болып табылады.
Химиялық қосылыстардың көп мөлшері оның топырақтағы беткі қабаттарынан ашық су көздеріне шайылып кетеді, немесе әуелі ыза суына түседі де, шаруашылық ауыз суының сапалық құрамына әсер ете отырып, топырақтың терең қабатына көшеді. Өсімдік текті жем-шөптегі химиялық заттардың сапалық құрамы мен мөлшері, көбінесе өсімдік, шөп өскен топырақтың типіне, химиялық құрамына байланысты. Макро- және микроэлементтердің топырақта жетіспеушілігі немесе артықтығы азық арқылы мал денсаулығы мен өнімділігіне үлкен әсер етуі мүмкін.
Топырақта макро- және микроэлементгердің биологиялық айналымы басталады және аяқталады.            
Топырақта, суда, азықта микроэлементтер аз немесе өте көп болса мал организмінде зат алмасу процесі бұзылып түрлі аурулар дамуы ықтимал. Мүндай ауруларды биогеохимиялық эндемиялар деп атайды. Мысалы, эндемиялық зоб йодтың немесе біруақытта йод және кобальттың жетіспеуінен; кариес (тіс эмалінің бұзылуы) — фтордың жетіспеуінен, ал эндемиялық флюороз (эмальдың жолақтануы) — фтордың көп болуынан дамиды; сүйек-буын жүйелерінің эндемиялық аурулары (остеомаляция, остеопороз) — кальций немесе фосфордың жетіспеуі немесе көп болуынан; "марганецтік рахит" — рационда марганец өте көп болғанда немесе жеткіліксіздігінен дамиды; анемия — мыс және кобальттың жетіспеуінен; қозылардың энзоотиялық атаксиясы — мыс жетіспеуінен немесе оның антагонистерінің — молибден және сульфаттардың көп болуынан; паракератоз — цинк жетіспеуінен дамиды. Мал арасында аталған аурулармен қатар олардың арасында қысыр қалуы жиілеп, өнімділігінің азаюы кеңінен байқалады.
Биогеохимиялық эндемия — бұл осы аудандарда негізінде микроэлементтердің жетіспеуінен жаппай өсімдік, мал және адам организмдерінде зат алмасу процесінің бұзылуы. Биогеохимиялық жағдайды анықтағанда топыраққа биогеоциноз өнімі ретінде аса көңіл аудару керек.
Біздің елімізде бірнеше биогеохимиялық аудандар (региондар) анықталған. Регион - бұл топырақта, ауада, суда кездесетін бір немесе бірнеше макро- және микроэлементтердің концентрациясының басқа көрші территориялардан айырмашылығы бар территория. Атап айтқанда, Қазақстан Республикасында кобальттың, мыстың және йодтың топырақта жетіспейтін, ал мырыш, бор және никельдің көптігі байқалатын биогенді аудандардың барлығы дәлелденген. Қазақстанның солтүстік аудандарында көбінесе, кобальт пен селеннің тапшылығы байқалады. Ал оңтүстік аудандарда мал азығы құрамында молибденнің молдығымен қатар мыстың аздығы кездеседі.
Топырақтың тегінің (породасының) макро- және микроэлемент құрамы мен биохимиясы арасында тығыз байланыс бар, бірақ кейде топырақ түзілу процесі кезінде бірнеше элементтер топырақ ертінділерімен басқа жерге көшуі себебінен әртүрлі геохимиялық аймақ түзіледі. Сондықтан биогеохимиялық аудавдарда химиялық элементгердің әртүрлі концентрациясын және олардың қатынасын байқауға болады, ал малдарда зат алмасу процестердің бұзылуы мен эндемиялар биогеохимиялық аудандарда бірқалыпты таралмайды.
Орманды және жазықты қара топырақты зоналарды геохимиялық эталон ретінде қабылдауға болады, бірақ бұл жерлердің топырақ құрамында микроэлементтер көп немесе аз мөлшерде кездесуі мүмкін. Бұл зоналардың топырақтарында кальций, кобальт, мыс, йод жеткілікті мөлшерде, ал калий, марганец, фосфор аз мөлшерде кездеседі. Топырақ ортасы негізінен бейтарап, кейде аз мөлшерде сілтілі болады. Бұл зонадағы жайылым өсімдіктерінің құрамындағы микроэлементтердің мөлшері (құрғақ заттың 1 кг есебінде): йод 0,1 мг/кг, кобальт 0,25, молибден 1,03, мыс 5,5, цинк 20, марганец 70, темір 100 мг/кг кездеседі.
Құрғақ жазықты зоналардың топырағында көп мөлшерде сульфаттар, бор, стронций, кальций, молибден, мыс кездеседі. Топырақ ортасы бейтарап немесе сілтілі болады.
Жазық зоналарда топырақтың тұздалуынан натрийлік геохимиялық ландшафтар дамиды.
Таулы зоналарда бірқатар элементтер саны жағынан да бір-біріне ара қатынасы жағынан да әртүрлі болып келеді. Бұл зоналарда йод пен кобальт жетіспейтін аудандар жиі кездеседі.
Кейбір территорияларда азональды биохимиялық аудандар кездеседі. Бұл аудандарға негізгі зонаға сәйкес келмейтін региондар жатады. Табиғи геохимиялық аномалиялар мен қатар антропогендік аномалиялар да кездеседі. Олар адамның тіршілігі нәтижесінде пайда болады да макро- және микроэлементтердің биотикалық айналымының бұзылуына байланысты болады. Адам тіршілігінің әсер етуінен топырақта макро- және микроэлементтер азаяды немесе көбейеді. Мысалы, қызылша немесе майлы өсімдіктердің өнімін жинаған кезде минералды заттар азаяды (300-700 кг/га).
Топырақта химиялық элементтердің концентрациясының азаюынан өсімдік және мал организміне олардың түсуі де азаяды. Мысалы, энзоотиялық зоб, акупороздың және басқа да малдардың эндемиялық ауруларының пайда болуы бір-жақты минералды азотгы, калийлі, фосфорлы тыңайтқыштарды жайылым мен егіндік жерлерге себу салдарынан болады.
Аудан топырақтарындағы микроэлементтердің мөлшерін білу арқылы эндемиялық аурулардың пайда болуын және олардың алдын алуға болады. Эндемиялық аурулардың алдын алу мақсатында мал азығы құрамында жетіепейтін химиялық элементгерді қосу, ал артық элементтерді азайту арқылы қол жеткізуге болады. Мысалы, жайылымдағы шөп құрамындағы молибденді азайту үшін топыраққа күкірт қышқылы аммонийді, ал селенді-күкіртті қосу арқылы азайту ұсынылған.
Топырақ радиоактивтілігі. Топырақ радиоактивтілігі топырақта радиоактивті элементтердің болуынан пайда болады. Оның екі түрі бар: табиғи және жасанды радиоактивтілік. Табиғи радиоактивтілік топырақта табиғи радиоактивті элементтердің болуынан пайда болады. Олар үшке бөлінеді: бірінші — уран, радий, актиний және торий элементтерінің изотоптарына айналатын радиоактивті элементтер. Екінші топқа — радиоактивті қасиеті бар химиялық элементтер: калий, кальций, цирконий және т.б. Үшінші топқа ғарыштық сәулеленудің әсерінен атмосферада түзілетін радиоактивті изотоптар: тритий, берилий, көмірсутегі және т.б.
Уран, радий, торий және калийдің радиоактивті изотоптарының энергиясы (қуаты) басқа табиғи радиоактивті элементтердің сәулеленуінің 98 пайызын құрайды.
Топырақта радиоактивті элементтердің барлық мөлшері топырақ түзілуіне байланысты. Ауыр механикалық құрамы бар топырақ құрамында радиоактивті элементтер жеңіл механикалық құрамды топырақ құрамына қарағанда көп кездеседі. Бұл жағдайды топырақтың радиоактивтілігін анықтағанда білген жөн.
3.5. Топырақтың биологиялық қасиеттері
Топырақтың негізгі биологиялық құрамына микробтар, құрттар және т.б. жатады. Арктикадан бастап, тропиктерге дейінгі ендіктердің бәрінің топырағында көптеген микробтар түрлері мекендейді. Топырақтың 1 г микробтар саны әдетте жүздеген, тіпті мыңдап, миллиондап саналады. Шөл дала құмдарының 1 г өзінде 1 миллионға дейін микроб болады.
Топырақтағы микробтар табиғаттағы зат айналымын арттыруда маңызы зор. Заттардың өсімдік тамырлары қорек үшін пайдалана алатын химиялық формаға айналуы микроорганизмдердің тікелей қатысуымен болатын құбылыс.
Топырақтағы бактериялар саны мен химиялық құрамы, топырақтың органикалық құрамы, физикалық, химиялық қасиеті (қышқылдық дәрежесі және т.б.), температурасы, ылғалы мен ауасы т.б. көрсеткіштері арқылы анықталады.
Топырақ микрофлорасының тіршілігі қара шірік, фосфор, күкірт, көміртегі, шіріту, тотықтыру және қалпына келтіру реакцияларына, топырақтың өздігінен тазару және органикалық заттардан тазаруына байланысты. Топырақта тіршілік ететін кейбір саңырауқұлақтардың антибиотиктік заттар бөлуі топырақ бактерияларының тіршілігіне әсер ететін айтарлықтай факторларының бірі.
Микроорганизмдердің топырақтағы құрамы жыл маусымында өзгеріске түсіп отырады. Мәселен, қыстыкүні топырақтағы бактерия саны азаяды, көктемде қатты артып, жаздың басында барынша көбейеді де, содан соң едәуір кеміп, күздікүні қайта көбейеді. Топырақтың тікелей бетінде күн сәулесінің бактерицидті әсерімен топырақтың кебу салдарынан бактериялар онша көп болмайды.
Топырақтағы микроорганизмдер саны 7 см қалыңдықтан бастап күрт өседі де, 10 см тереңдікте барынша көбейеді. Одан әрі тереңдеген сайын азая береді. Мәселен, 25 см терендіктегі бактериялар саны 1-2 см тереңдіктегіге қарағанда 10-20 есе аз болады. Жақсы сүзілетін топырақтың 3-4 м тереңдігінде және одан да әрі микроорганизмдер мүлде болмайды. Бактериялар топырақтың беткі қабатында сүзіліп ұсталады, топыраққа тереңдеп түскен сайын аэробты бактериялар түрлерінің тіршілігі үшін маңызы бар органикалық заттар мен оттегі мөлшері азаяды.
Топырақ микрофлорасы бактериялардың көптеген түрлерінен тұрады. Солардың ішінде спириллдер, актиномицеттер 20-30 пайызға дейін кездеседі. Саңырауқұлақ микрофлорасы да біршама. Ал қарапайымдылар көбінесе, органикалық заттарға бай учаскелер топырағының беткі қабатынан табылады. Балдырларда өте көп кездеседі.
Пайдалы микроорганизмдермен қатар топырақта ауру тудыратындары да кездеседі. Олар: оба таяқшалары мен споралары, тырысқақ таяқшалары мен споралары, қарасан (эмкар), ботулизмдік улану қоздырғыштары, т.б. Олар тудыратын аурулар кейде топырақ індеттері деп те аталады.
Патогенді (кінәрат тудырушы) микрофлоралар, көбінесе ашық мал қораларындағы жер бетінде, топырақ едендерінде, олардың айналасында, мал айдайтын жолдарда, темір жол мен су жолының, мал тиейтін, түсіретін орындарында, сондай-ақ мал өлекселері көмілетін орыңдарда мекендейді. Топыраққа олар, ең алдымен, ауру мал, ластанған қи, өлекседен осы микрофлоралар жабысқан түрлі органикалық қалдықтардан, ағын сулар арқылы тарайды. Алайда, топырақта патогенді бактериялардың көптеген түрлері көбейіп, одан әрі қарай өмір суруіне жағдай онша қолайлы емес. Соның өзінде кейбір патогенді микроорганизмдер өздерінің вируленттілігін, яғни ауру тудырушы қабілеттілігін ұзақ уақыт, кейде тіпті оңдаған жылдар бойы сақтай алады.
Топырақта патогенді анаэробты микроорганизмдердің споралары өте ұзақ (20—25 жыл) сақталады. Олар: топалаң, қарасан, қатерлі ісіктің, сіреспе, оба т.б. қоздырғыштары. Бұл қоздырғыштар кейде мал қоралары территориясының топырағында тұрақты түрде болады. Осылардың ішінде топалаңның қоздырғышы аса қауіпті, себебі топыраққа ауру малдың сілекейімен, зәрімен және нәжісімен бірге түседі. Топыраққа іңдет қоздырғыштары жем-шөп, өлексе және басқа да ауруды одан әрі таратушы себептер арқылы түседі. Малда кездесетін көптеген індетті аурулар қоздырғыштары (лептоспироз, туляремия, Ку лихорадкасы және б.) топырақ арқылы адамға да үлкен қауіп тудыруы мүмкін.
Сіреспе және газ өліеттенумен мал зақымдалғанда және олардың жарақаттары осы аурудың қоздырғыштары бар топырақпен ластанғанда байқалады. Сондықтан да жарақатына топырақ жабысқан малға сіреспеге қарсы сарысу (сыворотка) егу қажет.
Топырақ гельминтоздарды (аскаридоз, диктиокаулез, гемонхоз, мониезиоз, амидостомоз және т.б.) таратуда үлкен эпизоотиялық роль атқарады. Осы ауруларды тарататын паразит құрттар, топырақта олардың белгілі бір жетілу циклы өтетіндіктен, геогельминттер деп аталады. Сонымен бірге топырақ-гельминтоздардың мысалы, фасциолез, метастрон-галез т.б. кезінде, аралық тасымалдаушы міндетін де атқарады.
Геогельминттермен бірге кейде биогельминттер де кездеседі. Оларға шошқа және бұқа тізбегін айтсақ та жеткілікті. Бұл өсіп-жетілудің адам-топырақ — жем-шөп — мал тәрізді күрделі циклын жасайды.
Топырақта, паразиттік насекомдар көптеген індетті ауру таратушылар (шыбын, шіркей, бөгелек т.б.) да өсіп-жетіледі. Сонымен бірге ол құтырық, оба, туляремия т.б. қауіпті індеттің көзі болып табылады және кеміргіштер мекендеп, көбейетін орын.
Топырақтың минералдануы. Микроорганизмдер өз тіршілігінің барысында күрделі органикалық заттарды органикалық-минералдық заттарға, ең ақырында қарапайым минералды қосылыстарға ыдыратады. Осы процесс топырақтың минералдануы деп аталады. Топырақтың минералдануының арқасында өсімдіктің тамыр жүйесі жеткіліксіз аз жететін органикалық заттар сіңімді формаға кешеді де, топырақтың құнарлығын қамтамасыз етеді. Екінші жағынан, органикалық қосылыстардың минералдық қосылыстарға айналуы, топырақтың тазарумен оның органикалық қалдықтардан босауына да байланысты.
Бұл ыдыраулар аэробты және анаэробты жағдайда да өте береді. Жылу бөлу жолымен ететін аэробты жағдай кезінде ақырғы қарапайым толық тотыққан өнімдер (көмір қышқыл газы, су, азот және фосфор қышқылдары), ал анаэробты жағдайда (шіру) — тотықпаған өнімдер (аммиак, күкірт қышқыл газы) пайда болады.
Нитрификациялану және аммонификациялану. Белоктық заттардың минералдануы немесе нитраттануы бірінен кейін бірі жалғасатын екі кезенде өтеді. Бірінші кезеңде көптеген ерекше емес бактериялардың, актиномицеттер мен өңездердің (көгеру) әсерімен аммиак бөлінеді. Осы процесс аммонификациялану деп аталады. Содан соң аммиак көмір қышқылы, сірке қышқылы, тағы басқа қышқылдардың тұздарына айналады да, оларды топырақ коллоидтары сіңіріп алады. Анаэробты жағдайда процесс осымен аяқталады, ал аэробты жағдайда аммоний тұздары одан әрі тотығып, азотты қышқыл тұздары — нитритке айналады, ал нитрит — азот қышқылы тұздарына — нитратқа айналады.

2-сурет. Нитрификация процесі сызбасы
Аммоний қосылыстарының тотығуы бірінші сатыда нитрозо- бактериялар мен екінші сатыда — нитробактериялар арқасында жүзеге асады. Нитрификация процесін қамтамасыз ететін бұл микробтардың екі тобы да түрлі топырақтарда өте көп тараған. Бірақ, нитрификация процесі жүру өте жақсы нитриттелу үшін қолайлы температура (30—37°С), ауа оттегісі, топырақтың бейтарап немесе әлсіз сілтілі реакциялы ортасы және қолайлы ылғалдылық (40-70 пайыз) қажет.
Денитрификациялану. Оттегінің жетіспеу салдарынан, мысалы, әлсіз ыдырайтын мол себілген, батпақты, қатты тығыз топырақтарда алғашқы қалыпқа қайта келу құбылысы — денитрификациялану деп аталады. Бұл кезде азот қышқылының тұздары аммиакқа және бос азотқа дейін қалпына келеді. Бұл процеске табиғатта кең тараған көптеген денитриттеуші бактериялар қатысады. Олардың энергия көздеріне көмірсутегі, спирт, органикалық қышқылдар, пептон, аспарагин, мочевина, тағы басқа органикалық қосылыстар жатады.
Денитрификациялану топырақтың, мысалы, суармалы егістікті пайдаланудың алғашқы кезеңінде, ауа өткізгіштігі бұзылған жерлерде басым түсетін процесс болуы мүмкін. Бұл құбылыстың оңды жағы ауа оттегісі жеткіліксіз кезде нитрат оттегісі жұмсалады әрі олармен жер асты суының ластығы жойылады. Органикалық заттардың биохимиялық тотығуы кезінде пайда болған нитраттардың бір бөлігін өсімдік тамырлары сіңіреді, қалған бөлігі денитрификациялануға ұшырайды, азот нитраттарын синтездік процестер үшін микроорганизмдер пайдаланады. Минералдану және нитрификациялану процестерінің жиынтығы топырақтың өздігінен тазаруын қамтамасыз етеді.
3.6. Топырақтың ластану көздері
Топырақты негізгі ластаушыларға пестицидтер (улы химикаттар), минералды тыңайтқыштар, өндіріс қалдықтары, ластанған заттардың ауадағы газды-түтінді ұшқындары, мұнай және мұнай өнімдері және т.б. жатады.
Топырақтың ластануы дегеніміз химиялық заттар, биологиялық организмдер (бактерия, вирус, қарапайымдар, гельминттер) мен олардың тіршілік өнімдерінің шамадан тыс мөлшерде болуы.
Химиялық ластаушылар (неорганикалықжәне органикалық заттар) үлкен екі топқа бөлінеді. Бірінші топқа топыраққа жоспарлы түрде, белгілі бір мақсатқа бағытгап, қолданылған химиялық заттар жатады. Олар пестицидтер, минералды тыңайтқыштар, өсімдіктің өсуін реттегіштер және т.б. Бұл препараттар шамадан артық мөлшерде болса топырақты ластаушылар болып шыға келеді. Екінші топқа - топыраққа сұйық, қатты, газ тәрізді қалдықтармен бірге кездейсоқ түскен химиялық заттар жатады. Бұған топыраққа мал шаруашылығы мен өнеркәсіптен, монша, емдеу-санитариялық және малдәрігерлік мекемелерден ағып шыққан сулар мен нәжіс және зәр араласқан қалдық суларды жатқызуға болады.
ТМД елдерінде ттестицидтердің көптеген түрін қолдануға рұқсат етілген. Пестицидтер ауылшаруашылығы дақылдарының өнімділігін көтеру үшін өсімдік мақсатындағы химиялық дәрі-дәрмек ретінде қолданылады.
Алайда, пестицидтердің топырақтағы нақты құрамы қалыпты (есептік) мөлшерден едәуір асып түседі және кейбір елдерде аса қауіпті мөлшерге дейін жетеді. Ондай мөлшер адамға да, малға да зиян. Топырақ пестицидтермен ластанса ол жердің шөбі мен суын малға беруге болмайды. Оның ауасын жұтудың өзі де қауіпті. Өйткені, олар жіті және созылмалы улануға әкеліп соқтырады. Пестицидтер арасыңда организмдер үшін ең қауіптісі топырақта ұзақ жылдар бойы сақталатын тұрақты хлорорганикалық қосылыстар (ДДТ, ГХБ, ГХЦГ).
Қазіргі кезде пестицидтер қолданудың қауіпсіздігін көтеруге зор көңіл бөлінеді. Осы мақсатпен ондай препараттар улылығы аз препаратпен ауыстырылуда. Олардың формалары кейінгі кезде жетілдірілуде. Сондай-ақ, оларды ауыл шаруашылығында пайдаланудың қауіпсіздігін қамтамасыз ететін гигиеналық нормалары да негізделуде.
Минералды тыңайтқыштар — ауылшаруашылығында топырақ құнарлылығын арттыру үшін қолданылатын химиялық қосылыстар. Оларға макро-және микротыңайтқыштар жатады. Минералды макротыңайтқыштар дегеніміз құрамына топырақ құнарлылығын арттыратын негізгі элементгер (азот, фосфор, калий) енетін затгар. Макротыңайтқыштар азотты, фосфорлы, калийлі және аралас деп бөлінеді.
Минералды тыңайтқыштар түрлері көп-ақ. Мысалы, азотты тыңайтқыштар тобына аммиак суы, карбомид, натрий нитраты, аммиак селитрасы, калий селитрасы және т.б. енгізіледі. Фосфорлы тыңайтқыштар тобына қарапайым және қос суперфосфаттар, преципитат, негізгі шлактар және т.б. жатады. Азотты минералды тыңайтқыштар топыраққа тым артық енгізілсе мал денсаулығына зиян. Өйткені, нитрат метгемоглобинемия деп аталатын улануға ұрындырады. Сондай-ақ, олар топырақта канцерогенді әсері бар нитрозаминдердің синтезделуінің негізі болады.
Калий топыраққа өте баяу көшеді және топырақтың өздігінен тазаруы мен топырақ биоценозына зиянды әсер етпейді. Дегенмен, олармен бірге топырақ қыртысына жасанды сортаңдандыратын хлор иондары енгізіледі. Сонымен бірге мал организміне жиналған аз ғана калий жүрек-қан тамырлары жүйесі қызметінің бұзылуына әкеп соқтырады.
Фосфат топырақты онша ластай қоймайды. Әйтсе де фосфат тыңайтқышы гектарына 600 кг немесе топырақтың 1 килограмына 200 мг аспауы қажет. Бұл шамадан асып кетсе жем-шөптің органолептикалық қасиеті мен қоректік құндылығын нашарлатады. Сонымен қатар топыраққа фосфор тыңайтқышын енгізу онымен бірге 1 литр жер асты суында 20 мг дейін фтор енгізілді деген сөз.
Минералды микротыңайтқыштар жердің құнарлылығын көтеру үшін аздап қана (макротыңайтқышқа қарағанда 10-100 есе аз) енгізіледі. Құрамына қорғасын (0,3-1 пайыз) енетін полимикротыңайтқыштар (ПМУ-7, ПМУ-8) кеңінен қолданылады. Олар дұрыс қолданылмаса топырақты қорғасынмен ластап алу ғажап емес.
Топырақ құрылымын жақсарту мақсатымен әдетте тұрақсыз және топырақ микроорганизмдерінің әсерімен түзілетін көп циклды хош иісті заттар пайдаланылады. Өсімдіктің өсуін реттеу үшін көбінесе, аз мөлшерде өсімдіктің зат алмасуына белсенді түрде әсер ететін табиғи және синтетикалық органикалық қосылыстар пайдаланылып жүр.
3.7. Топырақты санитариялық тұрғыдан бағалау
Топырақтың санитариялық жағдайы эпвдемиологиялық, эпизоотологиялық және гигиеналық қатынастарының қауіпсіздігін анықтайтын физико-химиялық және биологиялық қасиетгердің жиынтығымен түсіңдіріледі. Осы мақсатпен химиялық, бактериологиялық және гельминтологиялық зерттеулер жүргізіледі.
Топырақтың санитариялық жағдайының химиялық көрсеткіші ретінде санитарияпық сан қолдану ұсынылған.
Топырақтың санитариялық көрсеткіштері 
(сынаманы 0...20 см тереңдіктен алғанда)
	Топырақ-тың жағдайы
	1 кг -ғы гельминт-тердің саны
	0,25 м2-ті шыбын балаң-құрты қуыршағы-ның саны
	Коли-титр
	Анаэроб титрі
	Санитария-лық саны

	Таза
	0
	0
	1,0
	0,1
	0,98

	Аз
	
	
	
	
	

	мөлшерде
	10-ға
	1... 10
	1,0...0,01
	0,1.-0,001
	0,75...0,98

	былғанған
	-дейін
	
	
	
	

	Былғанған
	11...100
	10...100
	0,01...0,001
	0,001...0,0001
	0,7...0,85

	Көп
	100 және
	100
	0,001 жөне
	0,0001
	0,7

	мөлшерде
	одан да
	
	одан да
	және одан
	

	былғанған
	көп
	
	төмен
	да төмен
	


Топырақтың құрамында белоктық заттардың (топырақтық белоктық азот) құрамына кіретін белгілі бір мөлшерде азот болады. Егер топырақ ластанса, оның құрамындағы органикалық азот көлемі ұлғаяды және органикалық азот пен топырақтағы белоктық азоттың қатынасы бұзылады. Егер топырақ құрамындағы белоктық азот неғұрлым органикалық азоттан көп болса, топырақ соғұрлым таза болады.
Санитариялық сан (баға) дегеніміз — органикалық азотқа (100 г құрғақ топыраққа мг есебінде) белоктық (гумустық) азоттың (сол бірліктегі) көлемін бөлгеңдегі бөлік.
Топырақтың бактериологиялық ластануының көрсеткіші ретінде ішек таяқшасы (Е.Со1і) немесе анаэробтық бактериялардың біреуінің титрін аламыз. Бұл бактериялар топыраққа қимен бірге түседі. Анаэробтық бактерия спора түзуші қасиеті болғандықтан ол ішек таяқшасына қарағанда ұзақ сақталады. Осы топырақта ішек таяқшасы болмай тек анаэробтың болуы оның ескі қимен бұрыннан ластанғанын білдіреді.
Топырақтың санитариялық-гельминтологиялық жағдайының көрсеткіші ретінде 1 кг топырақтағы гельминт жұмыртқасының санын алса, санитариялық-энтомологиялық жағдайының көрсеткіші ретінде — топырақтың 0,25 м2 бетіндегі шыбынның қуыршағы мен балаң құрттардың болуымен анықтайды.
Топырақтың санитариялық жағдайына баға бергенде оған қосымша бактериологиялық зерттеулер жүргізеді, онда патогенді микробтар (топалаңның, эмкар, листериоз және т.б. аурулардың қоздырушылары) болуы мүмкін, ал олардың болуы кейде тек қимен ластанумен шектеліп қоймайды, себебі топырақта аталған ауру қоздырушылардың қасиеті ұзақ уақыт бойы сақталады да әрі көбейе де алады.
Топыраққа санитариялық тұрғыдан баға бергенде оның химиялық және радиоактивті заттармен (пестицид, ауыр металл тұздары және т.б.) ластану көрсеткішінің маңызы зор.
Топырақты химиялық жолмен ластаушылардың ішінде өсімдіктерге, жер асты суларьша немесе атмосфералық ауаға таралатын жоғары тұрақты қосылыстарға аса көңіл аудару керек. Топырақтан бұл заттар әртүрлі процестерден кейін мал организміне түсуі мүмкін (топырақ — өсімдік — жануар; топырақ — су — жануар; топырақ — атмосфералық ауа — жануар және т.б.).
Химиялық заттарды гигиеналық тұрғыдан нормалау үшін олардың қауіптілігіне қарай 3 класқа бөліп жіктеу ұсынылған. Осы жіктеу тәртібіне қарай I класты (аса қауіпті) заттарға ауыр металл тұздары (сынап, күшәлә, селен); II класқа (қауіптілігі орташа) — кобальт, ванадий, марганец, бор, молибден, калий және азотты тыңайтқыштар; III класқа — қорғасын, хром, қалайы, мыс, никель, мұнай өнімдері және фосфорлы тыңайтқыштар жатады.
3.8. Топырақты ветеринариялық-санитариялық тұрғыдан қорғау шаралары
Топыраққа органикалық және неорганикалық ластаушылар (патогенді және шартты патогенді вирустар, бактериялар, қарапайымдылар, геогельминттер жұмыртқалары) түскен кездегі оның санитариялық жағдайын бағалау жөніндегі гигиеналық нормалар ғылыми тұрғыдан негізделген. Топырақты санитариялық қорғау жұмыстарын іске асыру кешенді шараларды жүргізуді керек етеді. Оның ішінде топырақты тазарту және малды топырақтан жұғатын аурулардан сақтандыру жөніндегі шараларға агротехникалық және санитариялық шаралар да жатады.
Тиісті ауыспалы егіс жүйесімен бірге, жерге органикалық және минералдық тыңайтқыштарды себудің маңызы бар. Олар екпе дақылдар егу, бұталарды жойып, батпақты учаскелерді құрғату, екпе өсімдіктердің өсіп-жетілуіне қолайлы жағдайлар туғызады. Топырақты су басып, батпақтана бастаса арықтар қазылып, жиектері көтеріледі.
Топырақ індеттері мен геогельминтоздардың алдын алу үшін ондай қауіп бар өрістерде мал жаю тоқтатылып, өрістер қоршалып, ауруға тез шалдығатын малға вакцина егіледі. Эпизоотиялық шаралар жоспарына сай өлексе көмілетін орындар тәртіпке келтіріліп, малды қашалап бағу және қашаларды ауыстырып отыру ұйымдастырылады. Бұл биологиялық дегельминттеу деген сөз.
Санитариялық шаралар арқасында мал фермалары қалдықтардан тазартылады, топырақты ластайтын көздері анықталады, көң сақталатын орындар жабдықталып, тағы басқа жағдайлар жасалады.
Топырақты органикалық қалдықтармен ластанудан және топырақ инфекциясы қоздырғыштарынан қорғау үшін мал өнімдері, шикізаттары (жүн, сүйек, мүйіз, тері) сақталатын қоймаларды, сондай-ақ тері зауыты, жүн жуғыштарды, май зауыты, мал сою аландарын және т.б. салу, орналастыру және пайдалану кезіңце ветеринариялық-санитариялық ережелерді сақтау қажет.
Топырақ спора түзбейтін микроорганизмдермен және вирустармен залалданғанда құрамында 25 пайыз активті хлоры бар хлорлы әк немесе формальдегидтің 4 пайыз ерітіндісі қолданылады. Өлексе жатқан немесе оны сойған жерге хлорлы әк шашылып (2 кг/м2) , сумен ылғалданады (10 л/м2). Туберкулезбен жарақаттанған өлекселерді зарарсыздандырғанда формальдегидтің сілтілі ерітіндісі (3 пайызды формальдегид және 3 пайызды күйдіргіш натрдан тұратын) пайдаланады. Топырақты 3—4 см тереңдікке зарарсыздандырғанда ерітінді шығыны 10 л/м2, ал экспозиция 72 сағатқа тең болады. Спора түзетін індетпен ластанған топырақты (шамалы ғана алаң) термикалық тәсілмен өңдеп 50 см тереңдікке дейін зарарсыздандыру қажет. Ол үшін ластанған жерде хлорлы әктің қойыртпасымен (10. л/м2 есебінен ) дымқылдайды. Қойыртпа толық топыраққа сіңгенімен кейік оны 25 см тереңдікке дейін қазып (аударыстырып), құрғақ хлорлы әкпен (кемінде 25 пайыз активті хлоры бар) араластырады (1:1). Содан кейін топырақты сумен ылғалдайды (5 л/м2). Хлорлы әктің орнына бейтарап кальций гипохлоридін қолдануға да болады. Жердің бет жағын ғана (3—4 см тереңдікте) зарарсыздандыру үшін ыстық күйдіргіш натр (10 пайызды), формальдегид (4 пайызды — 5л/м2) және хлорлы әк (5 пайызды-10л/м2) ерітінділерін қолдануға болацы.
Шағын алаңдар күкіртті карбол қоспасының 10 пайыз ыстық ерітіндісімен немесе натрий гидрототығымен (1 м2 алаңға 10 л ерітінді) дезинфекцияланады.
Топыраққа санитариялық жағынан баға беру физикалық, химиялық, бактериологиялық және гельминтологиялық зертгеулер деректері бойынша жүргізіледі. Зерттеудің сипаты мен бағдарламасы топырақты бағалау мақсатына келіп саяды. Мәселен, құрылыс үшін таза, органикалық заттармен ластанбаған топырақты жерлерді пайдалану керек. 
